
Milli Məclisin sədri Üçüncü Avrasiya Qadınlar 

Forumunun açılış mərasimində iştirak edib 

Xəbər verildiyi kimi, Milli Məclisin sədri Sahibə Qafarovanın 
başçılığı ilə parlament nümayəndə heyəti Üçüncü Avrasiya Qadınlar 
Forumunda iştirak etmək üçün Rusiya Federasiyasının Sankt-
Peterburq şəhərində səfərdədir.

Parlamentin Mətbuat və ictimaiyyətlə 
əlaqələr şöbəsindən AZƏRTAC-a bildi-
rilib ki, oktyabrın 14-də Forumun açılış 
mərasimi olub. Rusiya Federasiyasının 
Prezidenti Vladimir Putin mərasimə 
qatılıb. 

Milli Məclisin sədri Sahibə 

Qafarovanın başçılığı ilə parla-
ment nümayəndə heyəti də açılış 
mərasimində iştirak edib.

Sonra Forum işini müxtəlif mövzular-
da sessiyalarda davam etdirib.

Qeyd edək ki, Milli Məclisin sədri 
Sahibə Qafarova Sankt-Peterburqa 

işgüzar səfəri çərçivəsində oktyabrın 
13-də Üçüncü Avrasiya Qadın Forumu-
nun plenar sessiyasında çıxış edərək, 
ölkəmizdə həyata keçirilən qadın 
siyasəti, dünyada qadınların artan rolu 
barədə məlumat verib. 

Səfər çərçivəsində Sahibə Qafa-
rova, həmçinin Rusiya Federasiyası 
Federal Məclisi Federasiya Şurasının 
sədri Valentina Matviyenko ilə, BMT-nin 
Qadınlar Təşkilatının Avropa və Mərkəzi 
Asiya üzrə direktoru Aliya El-Yassir ilə 
də görüşüb. 

Minskdə Azərbaycanın və Ermənistanın 
xarici işlər nazirlərinin görüşü keçirilib
Oktyabrın 14-də Belarusun paytaxtı Minskdə keçirilən MDB 

Xarici İşlər Nazirləri Şurasının iclasında iştirakı çərçivəsində Rusiya 
tərəfinin təşəbbüsü və vasitəçiliyi ilə Azərbaycan xarici işlər naziri 
Ceyhun Bayramovun Ermənistan xarici işlər naziri Ararat Mirzoyan 
ilə görüşü olub. 

Xarici İşlər Nazirliyinin Mətbuat 
xidməti idarəsindən AZƏRTAC-a 
bildiriblər ki, görüşdə nazir Ceyhun Bay-
ramov Azərbaycanın bölgədə mövcud 
olan münaqişə sonrası vəziyyət və iki 
ölkə arasında münasibətlərin normallaş-
dırılması ilə bağlı mövqeyini səsləndirib. 
Nazir 2020-ci il 10 noyabr və 2021-ci il 
11 yanvar tarixli üçtərəfli bəyanatların 

tam icra edilməsinin vacibliyini vurğula-
yıb.

Beynəlxalq hüququn prinsiplərinə, 
xüsusilə dövlətlərin suverenliyi, ərazi 
bütövlüyü və sərhədlərin toxunulmaz-
lığına hörmət əsasında Azərbaycan və 
Ermənistan arasında münasibətlərin 
normallaşmasına hazır olduğumuz 
ifadə edilib. Bu xüsusda, Azərbaycanın 

Ermənistan ilə sərhədlərinin delimita-
siyası prosesi üzrə danışıqlara baş-
lanılmasının əhəmiyyət kəsb etdiyi 
vurğulanıb. Həmçinin regionda bütün 
nəqliyyat kommunikasiyaların açılması 
üzrə razılaşmaların yerinə yetirilməsinin 
vacibliyi qeyd edilib.

Nazir Ceyhun Bayramov azad edil-
miş ərazilərdə insan həyatına birbaşa 
təhdid olan mina təhlükəsi mövzusuna 
toxunaraq, bu xüsusda, Ermənistan 
tərəfindən dəqiq mina xəritələrinin 
təqdim edilməsinin zəruriliyini bildirib. 
Nazir, həmçinin azad edilmiş ərazilərdə 
həyata keçirilən bərpa-quruculuq işləri 
barədə danışıb.

Müdafiə Nazirliyi: Hərbi qulluqçumuz şəhid olub
Rusiya sülhməramlılarının müvəqqəti yerləşdiyi Azərbaycan 

ərazisindəki qanunsuz erməni silahlı dəstələri növbəti dəfə terror 
aktı törədib.

Müdafiə Nazirliyinin mətbuat 
xidmətindən AZƏRTAC-a bildiriblər ki, 
oktyabrın 14-də saat 18:15 radələrində 
qanunsuz erməni silahlı dəstələri 
tərəfindən açılan snayper atəşi 
nəticəsində Azərbaycan Ordusunun 
hərbi qulluqçusu əsgər Həmzəyev 
Əfqan Bəhram oğlu şəhid olub.

Nazirliyin rəhbərliyi şəhidin yaxın-
larına dərin hüznlə başsağlığı verir və 

səbir diləyir!
Bu terror təxribat əməlinin araşdırıl-

ması üçün Rusiya–Türkiyə Birgə Moni-
torinq Mərkəzinə sorğu göndərilib.

Minskdə Rusiya Federasiyasının 
vasitəçiliyi ilə Ermənistan və Azərbaycan 
xarici işlər nazirlərinin görüşünün keçi-
rildiyi vaxtda Ermənistanın dəstəklədiyi 
qanunsuz erməni hərbi dəstələri 
tərəfindən bu terror əməlinin törədilməsi 

məqsədyönlü təxribatdır. Bu hal, eyni 
zamanda, Ermənistanın regionda 
vəziyyəti qəsdən gərginləşdirmək, 2020-
ci il noyabrın 10-da imzalanmış üçtərəfli 
Bəyanatın müddəalarının icrasına əngəl 
yaratmaq və Rusiya sülhməramlılarının 
fəaliyyətinə kölgə salmaq siyasətinin 
növbəti sübutudur.

Azərbaycan Respublikasının 
qanunlarına uyğun olaraq bu terror 
əməlini törətmiş qanunsuz erməni silahlı 
dəstələrinin neytrallaşdırılması və qanun 
qarşısında cavab vermələrini təmin 
etmək üçün qəti addımlar bundan sonra 
da davam etdiriləcək.

 

Azərbaycan Respublikası Nazirlər Kabinetinin Qərarı
№ 310                                                                                                                       Bakı şəhəri, 14 oktyabr 2021-ci il 

Azərbaycan  Respublikası Nazirlər Kabinetinin 2011-ci 
il 31 oktyabr tarixli 178 nömrəli Qərarı ilə təsdiq edilmiş 
“Peşə təhsili üzrə ixtisasların Təsnifatı”nda dəyişiklik 
edilməsi haqqında

 Azərbaycan Respublikası Konstitusiyasının 119-cu 
maddəsinin səkkizinci abzasını rəhbər tutaraq, Azərbaycan 
Respublikası Təhsil Nazirliyinin təklifinə əsasən Azərbaycan 
Respublikasının Nazirlər Kabineti qərara alır:

Azərbaycan Respublikası Nazirlər Kabinetinin 2011-ci il 31 
oktyabr tarixli 178 nömrəli Qərarı (Azərbaycan Respublikası-
nın Qanunvericilik Toplusu, 2011, № 10, maddə 977; 2018,  
№ 12 (II kitab), maddə 2740) ilə təsdiq edilmiş “Peşə təhsili 
üzrə ixtisasların Təsnifatı”nda aşağıdakı dəyişikliklər edilsin:

1. “II. “İqtisadiyyat, xidmət, avtomatika və idarəetmə” peşə 
istiqaməti üzrə” hissəsinin “030219 İnformasiya-kommunika-
siya texnologiyası və hesablama texnikasının təmiri və servis 
xidməti” ixtisas qrupuna “Kompüter operatoru” ixtisasından 
sonra “Qrafik dizayner”, “Kompüter şəbəkə inzibatçısı”, 
“İnformasiya texnologiyaları üzrə texniki dəstək mütəxəssisi” 
ixtisasları və həmin ixtisas qrupundan sonra aşağıdakı 
məzmunda “030220 Kosmetologiya” ixtisas qrupu əlavə 
edilsin:

030220 Kosmetologiya
Kosmetoloq, texnik

Kosmesevt
Masajist

2. “III. “Kənd təsərrüfatı, balıq və meşə təsərrüfatı” peşə 
istiqaməti üzrə” hissəsinin “030321 Ağac emalı qurğuları, 
mebel sənayesi, ağac məmulatları və yarımfabrikatların hazır-
lanması” ixtisas qrupuna “Kağızhazırlayan (kartonhazırlayan) 
maşınların quruducusu” ixtisasından sonra “Mebel ustası” 
ixtisası əlavə edilsin.

3. “VI. “Aviasiya, kosmik raket, dəniz texnikası və 
nəqliyyat vasitələri” peşə istiqaməti üzrə” hissəsinin “030624 
Avtomobillərin təmiri - sürücülük” ixtisas qrupuna “Avtomobil 
sürücüsü” ixtisasından sonra “Avtomobil diaqnostikası və 
təmiri ustası” ixtisası əlavə edilsin.

4. “VIII. “İlkin tələbat və ərzaq mallarının texnologiyası” 
peşə istiqaməti üzrə” hissəsinin “030812 Yeyinti məhsulları 
istehsalı avadanlıqları” ixtisas qrupuna “Tomat və tərəvəz 
konservləri hazırlayan usta” ixtisasından sonra “Üzümçülük və 
şərab ustası” ixtisası əlavə edilsin.

5. “IX. “İnşaat və arxitektura” peşə istiqaməti üzrə” 
hissəsinin “030913 İnşaatda sanitar-texniki sistemlərin hissə 
və qovşaqları” ixtisas qrupuna “Texnoloji boru kəmərlərinin 
hissə və qovşaqlarının hazırlanması üzrə çilingər” ixtisasından 
sonra “İsitmə-soyutma, havalandırma sistemləri və avadanlıq-
ları üzrə montajçı” ixtisası əlavə edilsin.

Əli ƏSƏDOV 
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 308                                                                                                                       Bakı şəhəri, 13 oktyabr 2021-ci il 

“İcbari tibbi sığorta üzrə məlumat 
bazasının (elektron informasiya ehti-
yatının) formalaşdırılması və istifadə 
Qaydası, o cümlədən həmin məlumat 
bazasına (elektron informasiya 
ehtiyatına) inteqrasiya edilməli olan 
informasiya sistemlərinin və resurs-
larının siyahısı, həmin məlumatlara 
buraxılış dərəcəsi”nin təsdiq 
edilməsi haqqında

“Tibbi sığorta haqqında” 
Azərbaycan Respublikasının Qanu-
nunda dəyişiklik edilməsi barədə” 
Azərbaycan Respublikasının 2018-ci 
il 28 dekabr tarixli 1441-VQD nömrəli 
Qanununun tətbiqi və “Tibbi sığorta 
haqqında” Azərbaycan Respublikası 
Qanununun tətbiq edilməsi barədə” 
Azərbaycan Respublikası Preziden-

tinin 1999-cu il 30 dekabr tarixli 241 
nömrəli Fərmanının ləğv edilməsi 
haqqında” Azərbaycan Respublikası 
Prezidentinin 2019-cu il 31 yanvar 
tarixli 502 nömrəli Fərmanının 1.2.3-
cü yarımbəndinin icrasını təmin etmək 
məqsədilə Azərbaycan Respublikası-
nın Nazirlər Kabineti qərara alır: 

1. “İcbari tibbi sığorta üzrə məlumat 
bazasının (elektron informasiya ehti-
yatının) formalaşdırılması və istifadə 
Qaydası, o cümlədən həmin məlumat 
bazasına (elektron informasiya ehtiya-
tına) inteqrasiya edilməli olan infor-
masiya sistemlərinin və resurslarının 
siyahısı, həmin məlumatlara buraxılış 
dərəcəsi” təsdiq edilsin (əlavə olunur).

2. Azərbaycan Respublikasının 
Prezidenti yanında Vətəndaşlara Xidmət 

və Sosial İnnovasiyalar üzrə Dövlət 
Agentliyi “Dövlət informasiya ehtiyatları 
və sistemlərinin formalaşdırılması, apa-
rılması, inteqrasiyası və arxivləşdirilməsi 
Qaydaları”nın təsdiq edilməsi və 
elektron hökumətlə bağlı bəzi tədbirlər 
haqqında” Azərbaycan Respublikası 
Prezidentinin 2018-ci il 12 sentyabr 
tarixli 263 nömrəli Fərmanına uyğun 
olaraq icbari tibbi sığorta üzrə məlumat 
bazasının (elektron informasiya ehtiyatı-
nın) aidiyyəti dövlət informasiya ehtiyat-
ları və sistemləri ilə əlaqələndirilməsini 
Elektron Hökumət İnformasiya Sistemi 
vasitəsilə təmin etsin.

Əli ƏSƏDOV 
Azərbaycan Respublikasının  

Baş naziri

Əfqanıstandakı “Qətiyyətli dəstək” missiyasında  
iştirak etmiş bir qrup hərbi qulluqçu təltif edilib

Əfqanıstan İslam Respublikasında həyata keçirilən “Qətiyyətli 
dəstək” missiyasında iştirak etmiş Azərbaycan Ordusunun bir qrup 
hərbi qulluqçusu müdafiə nazirinin əmri ilə təltif olunub.

Müdafiə Nazirliyinin mətbuat 
xidmətindən AZƏRTAC-a bildirilib 
ki, ölkəmizi və ordumuzu  yüksək 
səviyyədə təmsil etmiş, xidməti 
vəzifələrini və qarşıya qoyulmuş 
tapşırıqları yerinə yetirərkən şücaət 

və fədakarlıq göstərmiş Azərbaycan 
sülhməramlılarına mükafatların təqdim 
edilməsi mərasimi keçirilib.

General-mayor Kənan Seyi-
dov müdafiə nazirinin əmrini şəxsi 
heyətə çatdırıb və hərbi qulluqçulara 

Azərbaycan Respublikasının “Şücaətə 
görə” və “Hərbi xidmətdə fərqlənməyə 
görə” medallarını təqdim edib.

Qeyd edək ki, Əfqanıstandakı 
"Qətiyyətli dəstək" missiyasında iştirak 
etmiş hərbçilərimiz bu il oktyabrın 7-də 
Azərbaycan Respublikası Prezidentinin 
müvafiq sərəncamı ilə “İgidliyə görə” və 
“Hərbi xidmətlərə görə” medalları ilə də 
təltif olunublar.

Qanunsuz erməni silahlı dəstələrinə  
məxsus PUA ələ keçirilib

Oktyabrın 14-də Füzuli rayonu 
istiqamətində kəşfiyyat məqsədilə 
Azərbaycan Ordusunun mövqeləri 
üzərində uçuş həyata keçirməyə cəhd 

göstərən Rusiya sülhməramlılarının 
müvəqqəti yerləşdirildiyi Azərbaycan 
ərazisindəki qanunsuz erməni silah-
lı dəstələrinə məxsus kvadrakopter 

bölmələrimizin sayıqlığı nəticəsində 
vaxtında aşkarlanaraq ələ keçirilib.

Bu barədə AZƏRTAC-a Müdafiə 
Nazirliyindən məlumat verilib.

Azərbaycanda koronavirus infeksiyasına  
1448 yeni yoluxma faktı qeydə alınıb

Azərbaycanda yeni növ koronavirus (COVID-19) infeksiyasına 
son sutkada 1448 yoluxma faktı qeydə alınıb, 847 nəfər müalicə 
olunaraq sağalıb.

Nazirlər Kabineti yanında operativ 
qərargahdan verilən məlumata görə, 

analiz nümunələri müsbət çıxan 11 nəfər 
vəfat edib.

İndiyədək ölkədə ümumilikdə 496 min 
780 nəfərin koronavirus infeksiyasına 
yoluxması faktı müəyyən edilib, onlardan 
476 min 229 nəfər müalicə olunaraq sağa-
lıb, 6 min 720 nəfər vəfat edib. Aktiv xəstə 
sayı 13 min 831 nəfərdir.

Son sutkada yeni yoluxma hallarının 
müəyyənləşdirilməsi ilə əlaqədar 10 min 
92, bu günə qədər isə ümumilikdə 4 mil-
yon 989 min 627 test icra olunub.

“Xalq qəzeti”

Qoşulmama Hərəkatının sədri qismində 
Azərbaycan tərəfindən xülasə sənədi yayılıb

Oktyabrın 11-12-də Qoşulmama Hərəkatının 60 illik yubileyi 
ilə əlaqədar Belqradda keçirilən yüksək səviyyəli görüşlə bağlı 
Hərəkatın sədri qismində Azərbaycan tərəfindən xülasə sənədi 
yayılıb.

Azərbaycan Respublikası Xarici İşlər 
Nazirliyinin Mətbuat xidməti idarəsindən 
AZƏRTAC-a verilən məlumata görə, 
sənəddə iştirakçı üzv və müşahidəçi 
ölkələrin, təşkilatların, habelə qonaq 
ölkə və təşkilatların Azərbaycan və 
Serbiya tərəfindən birgə təşkil olu-
nan görüşün əhəmiyyətini yüksək 
qiymətləndirdikləri qeyd olunur. Bu-
rada 1961-ci il Belqrad Konfransının 
tarixi əhəmiyyətinə diqqət yetirilərək, 
Qoşulmama Hərəkatının (QH) Ban-
dunq prinsiplərinə uyğun olaraq, bütün 
dövlətlərin sülh şəraitində birgə yaşayışı 
və dayanıqlı inkişafın təşviq olunması 
məqsədi və Hərəkatın əsasını qoyan 
şəxslərin uzaqgörən müdrikliyi və 
qətiyyəti nəticəsində dünyanın ikinci 
böyük siyasi platformasının yaradılması 
təqdir edilir.

Beynəlxalq sülh və təhlükəsizliyə 

olan yeni hədə və təhdidlərə rəğmən 
hazırda Qoşulmama Hərəkatının art-
maqda olan effektivliyi, möhkəmlənən 
birliyi və müasir çağırışlara uyğunlaşdığı 
məmnunluqla ifadə edilir.

Tədbir iştirakçılarının beynəlxalq 
vəziyyəti, o cümlədən beynəlxalq 
hüquqa hörmətsizliklə müşayiət olunan 
artmaqda olan siyasi gərginlik, ayrı-seç-
kilik, irqçilik və ksenofobiyanın artımının 
davam etməsi, COVID-19 pandemiyası 
və onun dünya dövlətlərinin sosial-
iqtisadi vəziyyətinə təsiri və s. təhlil 
edilərək qlobal səylərin çoxtərəflilik, 
beynəlxalq əməkdaşlıq və həmrəylik ru-
hunda səfərbər edilməsinin əhəmiyyətini 
vurğuladıqları sənəddə öz əksini tapır.

Burada, həmçinin tədbir iştirakçı-
larının QH-nin hazırkı sədri qismində 
Azərbaycan Respublikası Prezidenti 
tərəfindən irəli sürülmüş təşəbbüslərin, 

o cümlədən COVID-19 pandemiya-
sı ilə mübarizə sahəsində, eləcə də 
pandemiya sonrası bərpa ilə əlaqədar 
təşəbbüslərini yüksək qiymətləndirdikləri 
vurğulanır.

İştirakçı ölkələrin QH-nin Azərbaycan 
sədrliyinin, qlobal ehtiyacların qarşı-
lanmasında təsirli töhfəni təmin etmək 
üçün Hərəkatın beynəlxalq müstəvidəki 
rolunun və fəaliyyətinin artırılması-
na yönəlmiş səylərini dəstəklədikləri 
sənəddə qeyd olunur.

Onu da bildirmək istərdik ki, 
yüksək səviyyəli tədbir çərçivəsində 
baş verən əsas hadisələrdən biri də 
Azərbaycan sədrliyinin təşəbbüsü 
ilə bir müddət öncə yaradılmış QH 
Gənclər Şəbəkəsinin pandemiya 
sonrası bərpa dövrü ilə əlaqədar 
Hərəkatın üzv ölkələrinin rəhbərlərinə 
öz tövsiyələrini təqdim etmələri oldu. 
Vurğulamaq istərdik ki, Azərbaycan 
sədrliyinin təşəbbüsü ilə QH-nin Gənclər 
Şəbəkəsinin yaradılması yüksək 
səviyyəli tədbirin bir çox iştirakçıları 
tərəfindən edilən çıxışlarda alqışlanıb.

Azərbaycanın xarici işlər naziri 
Minskdə rusiyalı həmkarı ilə görüşüb

Oktyabrın 14-də Belarusun 
paytaxtı Minsk şəhərində 
keçirilən MDB Xarici İşlər 
Nazirləri Şurasının iclasında 
iştirakı çərçivəsində xarici işlər 
naziri Ceyhun Bayramov rusiyalı 
həmkarı Sergey Lavrov ilə 
görüşüb.

Xarici İşlər Nazirliyinin Mətbuat 
xidməti idarəsindən AZƏRTAC-a 
bildiriblər ki, nazirlər Azərbaycan–Rusi-
ya ikitərəfli əməkdaşlıq gündəliyinin bir 
sıra məsələlərini, o cümlədən gələn il 
iki ölkə arasında diplomatik əlaqələrin 
təsis olunmasının 30-cu ildönümü 
çərçivəsində keçiriləcək tədbirləri geniş 

müzakirə ediblər.
Tərəflər, həmçinin 2020-ci il 10 no-

yabr tarixli üçtərəfli Bəyanatın tam icrası 

və regional məsələlər ətrafında fikir 
mübadiləsi aparıblar. 

